
TIBBIYOT VA FARMAKOLOGIYA 

 

YUQUMLI KASALLIKLARNING INSONIYAT VA JAMIYAT HAYOTIDAGI XAVFI 

Nazarov Tohir Toshpoʻlotovich 

BuxDU Harbiy ta’lim fakulteti Maxsus tayyorgarlik sikli oʻqituvchisi, 
Oʻzbekiston, Buxoro 

 

ANNOTATSIYA 

Ushbu maqolada yuqumli kasalliklarning paydo boʻlishi, kasallikka qarshi profilaktik chora-tadbirlar olib 

borishning samarali jihatlari haqida fikr yuritilgan. 

АННОТАЦИЯ 

В данной статье рассматриваются возникновение инфекционных заболеваний, эффективные аспекты про-

филактических мер против этой болезни. 

ABSTRACT 

This discusses the emergence of infectious diseases, the effective aspects of preventive measures against the dis-

ease. 

Kalit soʻzlar: Yuqumli kasallik, bino, pandemiya, observatsiya, xavfsizlik, aholi, epidemiya, karantin, virus, 

bemor, dezinfeksiya. 

Ключевые слова: Инфекционные заболевания, строительство, пандемия, наблюдение, безопасность, насе-

ление, эпидемия, карантин, вирус, пациент, дезинфекция. 

Keywords: Infectious, disease, building, pandemic, observation, security, population, epidemic, quarantine, virus, 

patient,disinfection. 

 

Yuqumli kasalliklar insoniyatga qadim zamon-

lardan beri ma’lum. Koʻpgina yuqumli kasalliklar qa-

dimda gʻoyat keng tarqalib, ogʻir kechgan va minglab 

odamlarning yostigʻini quritgan. Oʻsha davrdayoq yetuk 

olimlar vabo, chinchechak, oʻlat kabi koʻp uchraydigan 

xastaliklar yuqumli ekanini ta’kidlashib, ularning tirik 

qoʻzgʻatuvchilari boʻlishi mumkinligini gumon qilish-

gan. Hatto kasallikdan saqlanishning oddiy ehtiyot 

choralari ishlab chiqilgan. 

XIX asr oʻrtalarida Y. Paster, R. Kox, I.I. Mechni-

kov, D.I. Ivanovskiy va boshqa olimlar yuqumli kasal-

likning qoʻzgʻatuvchisi boʻlib, patogen mikroorganiz-

mlar hisoblanishini isbotlab berishdi (bakteriyalar, 

viruslar, rikketsiylar, zamburugʻlar). 

Yuqumli kasalliklar quyidagi xossalari bilan 

tavsiflanadi: 
1. Yuqumli kasalliklar patogen mikroorganizmlar 

ta’sirida yuzaga keladi. 

2. Bemordan sogʻ odamga yuqadi. 

3. Aholi oʻrtasida keng tarqalib, sporadik, epidemi-

ya, endemiya va pandemiyalarni keltirib chiqaradi. 

4. Yuqumli kasalliklar maʻlum davrlarda, yaʻni 

yashirin (inkubatsion) darak beruvchi simptomlar (pro-

dromal), kasalliklarning asosiy klinik belgilari namoyon 

boʻladigan davri va sogʻayish davrlarda kechadi. 

5. Kasallikdan soʻng immunitet yuzaga keladi. 

Kasallikning yuqish mexanizmi deb, kasallik 

qoʻzgʻatuvchilarning bemor organizmidan sogʻlom 

organizmga oʻtishiga aytiladi. 

Turli kasalliklarda yuqish yoʻllari har xil boʻladi: 

yuqumli kasalliklarni guruhlarga boʻlishda yuqish mex-

anizmini hamda kasallik mikrobi qaysi a’zoda joylash-

ishiga qarab taqsimlanadi. 

Oʻzbekiston Respublikasi mustaqil davlat sifatida 

BMTga a’zo boʻlganligi jahon mamlakatlari bilan sav-

do-sotiq, madaniy aloqalarning rivojlanib borishi, uning 

chegarasi hamda ichki va tashqi aloqalarning faollash-

ganligi sababli mamlakatimiz hududini oʻta xavfli (kar-

antin) va boshqa yuqumli kasalliklardan muhofaza 

qilish hamda ularni chet eldan olib kelinishiga va tarqal-

ishiga yoʻl qoʻymaslik muhim ahamiyatga ega. Davlat 

hududini sanitariya - jihatidan qoʻriqlash — bu davlat 

hududiga chet davlatlardan karantin va boshqa yuqumli 

kasalliklarning olib kelinishiga, bunday kasallar tarqal-

gan holda ularni yoʻq qilishga qaratilgan umumdavlat 

miqyosidagi tadbirlar tizimidir. Bu tadbirlar 

Oʻzbekiston Respublikasining «Davlat sanitariya 

nazorati toʻgʻrisida» gi Qonunida keng yoritilgan. 

Yuqumli kasalliklar aholi oʻrtasida toʻrt xil shaklda 

tarqaladi: epidemiya — infeksiyaning ma’lum hududda 

(tuman, qishloq, jamoa xoʻjaligi, shahar) tarqalishiga 

aytiladi; pandemiya — infeksiya butun mamlakatlarni, 

hatto qit’alarni qamrab olishiga aytiladi; sporadik — 

yuqumli kasalliklarning yakka-yakka uchraydigan turiga 

aytiladi. Masalan, gazli gangrena, qoqshol; endemiya — 

muayyan joyda infeksiya manbayi borligi yoki infeksiya 

tashuvchi hasharot bor joyda oʻzi uchun qulay sharoit 

topganligiga koʻra, shu joyda infeksiyaning uzoq davom 

etishi. 

Yuqumli kasalliklarning oldini olish 
Sogʻliqni saqlash ishining asosiy yoʻnalishi kasal-

likning oldini olish chora-tadbirlaridir. Bu tadbirlar 

epidemik jarayonning uch davriga, ya’ni infeksiya 

manbayi, yuqish yoʻllari, kasallikka moyil organizmga 

qaratilgan.  

Epidemik jarayonning birinchi davrida koʻriladigan 

chora-tadbirlar quyidagilardan iborat: bemorga erta 

tashxis qoʻyish, sogʻ odamlardan ajratish, kasalxonaga 

yotqizishi va davolash, bemor bilan muloqotda 

boʻlganlar ustidan tibbiy nazorat oʻrnatish hamda kasal-

lik oʻchogʻida dezinfeksiya oʻtkazishdan iborat. 

Kasallik qoʻzgʻatuvchisi aniqlangandan soʻng 

oʻziga xos profilaktik chora-tadbirlar oʻtkaziladi (em-

lash). 

Karantin — aholini ajratib, muloqotlarni cheklab 

qoʻyishni koʻzda tutadi. Korxonalarda va ishlab 

chiqarish faoliyatini davom ettirayotgan muassasalarda 

epidemiyaga qarshi tegishli ish tartibi oʻrnatiladi.  

Kasallik oʻchogʻida laboratoriya tekshiravidan 

soʻng, xavfli infeksiyalar qoʻzgʻatuvchilari topilmay, 

ommaviy tarqalib ketish xavfi boʻlmasa, karantin obser-

vatsiya rejimi bilan almashtiriladi. Observatsiya deb, 

zararlangan oʻchoq ustidan tibbiy kuzatuv olib borish va 

davolash profilaktika hamda cheklovchi chora-

tadbirlarni oʻtkazishni koʻzda tutadigan tadbirlar kom-

pleksiga aytiladi. 

“Koronavirus” infektsiyasi qanday kasallik? 

Koronavirusli infektsiya (KVI)- oʻtkir respirator 

kasallik boʻlib, u yuqori nafas yoʻllarining yalligʻlanishi 

va sust namoyon boʻladigan umumiy zaharlanish 

belgilari bilan kechadigan kasallikdir.  

Hozirgi paytda, Jahon sogʻliqni saqlash 

tashkilotining rasmiy ma’lumotiga koʻra, Xitoy xalq 

respublikasida koronavirusning yangi tipining 

epidemiyasi yuzaga kelgan. Xitoy xalq respublikasining 

HTSQ-2005 Milliy koordinatori ma’lumoti boʻyicha, 

2020-yilning 23-yanvar tonggi holatidagi ma’lumotlarga 

koʻra, Xitoyda 571 holatda koronavirus kasalligi 

aniqlangan, ulardan 17 nafar inson vafot etgan. 

Shuningdek, kasallik Tailand, Yaponiya va Janubiy 

Koreya kabi davlatlarda aniqlangan. Uxan shahrida 

oʻtkazilgan epidemiologik surishtiruv natijalariga koʻra, 

ayrim kasallangan bemorlar mahalliy dengiz 

mahsulotlari savdo bozorlarida ishlaganligi ma’lum 

boʻlgan. Viruslar oilasiga kiruvchi Coronoviridae, 

RNK-saqlovchi, kattaligi 80-220 nm. Virusning tashqi 

qobigʻi vorsinkalar bilan qoplangan. Bu vorsinkalar 

orqali virus hujayraga birikadi. Viruslar yuqori nafas 

yoʻllari epiteliysining tsitoplazmasida koʻpayadi. Bu 

virus hujayra ichiga kirgach 4-6 soatdan keyin koʻplab 

virionlarni hosil qiladi.  

Kasallik havo - tomchi yoʻli orqali yuqadi. 
Ushbu kasallikka qarshi bugungi kunda vaksinalar 

ishlab chiqilmagan. Ikkilamchi yuqtirish holatlari 

(bemordan-sogʻlom odamga) tibbiyot xodimlari va 

bemorlar oila a’zolari oʻrtasida kuzatilgan. Barcha 

holatlarda infektsiya bemor bilan yaqin muloqotda 

boʻlgan shaxslarda kuzatilgan.  

Kasallik yer yuzida keng tarqalgan. Mavsumga 

qarab koronavirus infektsiyasi barcha yuqori nafas 

yoʻllari kasalliklarining 10-35% ini tashkil qiladi. 

Koronavirus infektsiyasi kuzning oxiri, qish va 

bahorning boshlarida (rinovirusli infektsiya kam 

uchraganda) koʻp uchraydi.  

Koronavirus infektsiyasi deyarli barcha davlatlarda 

shiddat bilan tarqalib bormoqda. Xususan 4-aprel 

holatiga koʻra ma’lumotlar: 

Oʻzbekiston: Kasallanganlar -241 (+14), 

sogʻayganlar- 25, vafot etganlar- 2 nafar. 

Butun dunyoda: Kasallanganlar-1099389 (+83986), 

sogʻayganlar- 226603(+16024), vafot etganlar- 58871 

(+5841) nafar. 

Hozirgi pandemiya sharoitida barcha davlatlar sin-

gari Oʻzbekistonda ham kasallikni kamaytirish chora-

tadbirlari ishlab chiqib tadbiq qilinayapti. Bunday 

favqulodda vaziyatda hamma bir tanu-jon boʻlib kurash-

ishni taqozo etadi. Maktabgacha ta’lim muassasalari, 

Umumiy oʻrta ta’lim maktablari, Oliy ta’lim muas-

sasalari va koʻplab korxona, tashkilotlarga mehnat ta’tili 

berilishi albatta bejizga emas. Bunday vaziyatda eng 

yaxshi kurashish bu uyda oʻtirishdir. Sababsiz 

koʻchalarga chiqmaslik, faqatgina davlatga mas’ul 

shaxslar maxsus ruxsatnoma bilan harakatlanishi hamda 

ular tomonidan “Biz siz uchun ishdamiz Siz biz uchun 

uyda qoling” shiori ostidagi say-harakatlar barchasi 

kasallikni batamom yoʻqotishdan iborat.  

Muhtaram Prezidentimiz Shavkat Mirziyoyev 

03.04.2020-yilgi Oʻzbekiston Respublikasi xalqiga 

murojaatnomada shunday deydi: “Bugungi kunda butun 

dunyo, insoniyat murakkab davrni boshidan 

kechirmoqda. Mamlakatimiz epidemiologik vaziyatni 

jilovlash, aholi salomatligini har tomonlamahimoya 

qilish uchun barcha choralar koʻrilmoqda. Diagnostika, 

davolash, karantin ishlarini jahon sogʻliqni saqlash 

tashkiloti tavsiyalari hamda ilgʻor xorijiy tajribalarga 

tayanib amalga oshirmoqdamiz. Fursatdan foydalanib, 

bu kurashning oldingi saflarida chinakam jasorat va 

matonat koʻrsatayotgan jonkuyar va olijanob shifokor-

larimizga chuqur minnatdorchilik bildiraman. Yuzaga 

kelgan vaziyatni toʻgʻri tushunib, bizni faol qoʻllab-

quvvatlayotgan xalqimizga, aziz yurtdoshlarimga rah-

mat aytaman. Men bugungi kunda uy sharoitida tahsil 

olayotgan talaba va oʻquvchi yoshlarimizga murojaat 

qilmoqchiman: aziz farzandlarim, uyda vaqtingizni 

bekor oʻtkazmang! Onlayn darslarni qunt bilan 

oʻzlashtiring. Kitob oʻqing, bilimlarizni oshiring, ba-

dantarbiya va jismoniy mashqlarni bir kun ham 

qoldirmang”. Bunday murakkab sharoitda 

yurtboshimizning aytgan soʻzlariga amal qilib, yoshi 

kattalarga insonparvarlik koʻrsatsak Olloh bizlardan 

marhamatini dariq tutmaydi. 

